
ABSTRAK 

Baitus Salam adalah sebuah pusat perlindungan mualaf yang bersifat sementara. Ia 
berperanan sebagai pusat komuniti kepada mualaf untuk membentuk jati diri dan 
memperkasakan pendidikan agama yang secukupnya terutama dari aspek ilmu 
Akidah, Syariah dan Fiqah serta pelaksanaan amalan Islam. Pendidikan mualaf 
merupakan suatu keperluan yang perlu ditekankan terutama dalam aspek kefahaman 
agama dan kemahiran untuk para mualaf. Objektif kajian ini adalah untuk mengenal 
pasti bentuk dan konsep pendidikan mualaf yang dilaksanakan di Baitus Salam. 
Kajian ini juga menganalisis pelaksanaan pendidikan mualaf di Baitus Salam. 
Seterusnya, membangunkan modul pendidikan mualaf yang komprehensif di Baitus 
Salam. Justeru, keperluan terhadap modul mualaf yang komprehensif perlu 
diwujudkan di Baitus Salam bagi memantapkan kefahaman agama para mualaf. 
Kajian ini menggunakan metod kualitatif melibatkan kajian kepustakaan serta temu 
bual individu dan kumpulan fokus. Temu bual pakar rujuk dalam bidang pengurusan 
dan pengajian Islam akan dijalankan dengan melibatkan ahli akademik, guru, 
pengurusan organisasi mualaf dan sebagainya. Temu bual kumpulan berfokus juga 
dijalankan yang melibatkan komuniti mualaf mengikut kesesuaian. Kaedah 
pemerhatian akan digunakan semasa aktiviti harian dan proses pengajaran dan 
pembelajaran dilakukan untuk mendapatkan dapatan kajian yang menyeluruh. 
Perbincangan mengenai pendidikan dan pengajian mualaf pasca pengislaman telah 
banyak dilakukan. Hasil kajian ini adalah mewujudkan modul pendidikan mualaf 
merangkumi 12 subjek iaitu Akidah I & II, Fiqah I & II, Sirah I & II, Tafsir I & II, 
Hadis I & II serta Akhlak I & II. Seterusnya, kajian ini juga menghasilkan maklumat 
kursus dan pelan kursus secara terperinci. Selanjutnya, kajian ini juga menghasilkan 
penilaian dan pentaksiran modul mualaf bagi mengenal pasti tahap kecemerlangan dan 
kefahaman mualaf. Secara kesimpulan, bagi menyelesaikan isu ini, pengkaji 
merasakan perlunya kepada kajian sistematik yang dapat membantu memperincikan 
kandungan modul pengajian mualaf berdasarkan tahap kesesuaian penerimaan pelajar. 
Kajian ini juga diharapkan dapat dijadikan rujukan kepada institusi dan badan dakwah 
yang lain terutamanya kepada tenaga pengajar dan warden pembimbing dalam 
memperkasa pendidikan mualaf. 

